
Skal tekstil bli fullgod, seier dei gamle, må der fullgodt emne til, og vyrke som høver til den tingen det er tenkt til.

Anna Grostøl





 


Det skulle vera norsk ty, norsk garn – vi skulle ikkje ha bruk for utanlandsk stas nå. Vi skulle kunne hjelpa oss sjølve.

Karoline Grude

Barnetoget i Oslo sentrum 17. mai.

Foto: Monika Stromdahl, Aftenposten



 

FYRSTEDAMER

I BUNAD

Camilla Rossing

Denne boka handlar om nokre av dei kvinnene som står bak den utstrekte bunadbruken vi har i Noreg. Dei har vore føregangskvinner, formidlarar, lærarar og handverkarar, og ikkje minst forskarar som har produsert kunnskap om folkedrakttradisjonar og bunadbruk.

Den allmenne bunadbruken vi har i Noreg i dag, er eit særnorsk trekk. Det finst mange land som har hatt ei nasjonaldrakt, men knapt noko land i verda har ein slik utstrekt folkeleg bruk som ein finn her i Noreg. Nordmenn bruker bunad under familien sine høgtider, som i dåp, konfirmasjon, bryllaup og gravferd. Mange bruker bunad når dei skal feire 17. mai, jubileum, jul eller ved andre høgtidelege høve. Nordmenn sin bunadbruk heng gjerne tett saman med familien og deira tradisjon for å bruke bunad. Ofte kan fleire generasjonar i same familie ha same bunad, eller ulike bunader frå same region. Nokre gonger går bunadene i arv, noko som gjer at bunaden aukar i verdi. I dag ser vi ein tendens blant konfirmantane til at dei gjerne bruker ein arva bunad. Slik skaper bunaden kontinuitet i slekta, både i form og bruk. Overlevering mellom generasjonane kan også skje ved at ein blir lært opp i det praktiske handverket som ligg til grunn for bunaden. Nokre bunadtilverkarar oppmodar konfirmanten om å bidra med noko sjølv, anten det er ein bringeduk eller eit belte. Ved sjølv å ta del i arbeidet med bunaden, saman med slektningar, aukar bunaden i verdi for oss.

Det er svært vanleg å ha bunad i Noreg i dag, heile 70 prosent av alle kvinner har minst ein bunad. Nesten 20 prosent av norske menn har bunad, og dei blir stadig fleire. Mange har vakse opp med bunad, og dei fleste tenkjer kan hende ikkje så mykje over kvifor vi bruker bunad, eller kor dei kjem ifrå. I Noreg har vi brukt bunad i godt over 100 år, og sidan kulturfolk og turistar fyrst tok i bruk folkedrakter frå Hardanger som eksotiske, nasjonalromantiske plagg, har det kome til fleire hundre ulike bunader. Nokre av dei står i ein direkte tradisjon etter dei gamle folkedrakttradisjonane vi har hatt mange stader her i landet. I tillegg til bunadene frå Hardanger har til dømes bunader frå Sogn, Fana, Valdres, Gudbrandsdalen, Hallingdal og Telemark lange og tette røter attende til ein tradisjonell draktskikk. Mange av dei mest populære bunadene vi bruker i dag, har likevel ei lausare tilknyting til dei historiske tradisjonane. Dei kan vere inspirerte av dei, og hente enkelte trekk frå gamle plagg, men andre trekk er henta frå ei generell oppfatning av korleis ein bunad burde sjå ut. Andre bunader att kan vere inspirerte av lokale vekstar og blomar, slik som Fjellbunaden og Kystbunaden.

Kor kjem denne ideen om kva ein bunad er, ifrå? Det er lett å tenkje seg at bunadene har utvikla seg på naturleg vis frå eldre tradisjonar, og at dei er vår felles kulturarv. Med denne boka ønsker vi å vise at uansett kva for bunad du eig, ligg det generasjonar med arbeid bak han. Slik vil vi synleggjere det store arbeidet som har vore gjort av kvinner i Noreg, for å løfte fram bunadene som særeigne berarar av tradisjonshandverk og kulturell identitet. Nokre av kvinnene har utarbeidd nye bunader som er inspirerte av folkekulturen, mens andre har arbeidd tett på kjeldene og dokumentert den tradisjonelle draktskikken for ettertida. Kvinnene har vore viktige førebilde og rollemodellar som har lagt grunnlaget for ein brei og folkeleg bunadbruk landet rundt. Vi kan takke alle desse for at vi i dag har ein mangfaldig bunadbruk, med om lag 450 ulike slag bunader.

Til boka har vi valt ut ti kvinner, ei avgrensing som var nærmast umogleg å bli samde om, og som er eit resultat av heftige diskusjonar blant dei tilsette på Norsk institutt for bunad og folkedrakt (NBF). Det finst sjølvsagt mange andre som òg har lagt ned eit viktig arbeid for bunaden rundt omkring i landet, og som hadde fortent ei slik merksemd. Kvar kvinne har fått sitt eige kapittel, der ein kan lese meir om hennar historie, men og om plassen hennar i kultur- og samfunnsliv i samtida. Vidare har vi prøvd å inkludere andre, relevante støttespelarar i historia undervegs. Kjeldematerialet som ligg til grunn for arbeidet med boka, er svært variert, og nokre av kjeldene kjem frå privatarkiva ved NBF, som ikkje har vore så kjende.

Fyrstedamer

Boka byrjar og avsluttar med to ekte fyrstedamer. Postkort av eit fotografi teke av prinsesse Maud i hardangerbunad allereie i 1893 vart spreidd over heile landet då ho vart krona til norsk dronning i 1906, saman med andre populære bilde av kongeparet. Fotoet har blitt ståande som eit symbol på nasjonalromantikk og ein ung, ny stat. Mens Nasjonaldrakta, som denne bunaden gjerne vart kalla, hadde vore eit symbol på kampen mot unionen med Sverige, vart bunaden etter frigjeringa i 1905 derimot eit symbol på det frie Noreg.

Dronning Sonja er det siste av dei ti portretta i boka. Når dronning Sonja kler seg i bunad, er det på andre vis og med eit anna formål enn prinsesse Maud gjorde den gongen. For dronninga er bunaden noko som bind henne saman med hennar eiga slekt. Bunaden blir dermed eit symbol på familiehistoria hennar. Mens fotoet av prinsesse Maud i Hardangerbunad gav henne ein opphøgd status som ny norsk dronning, gjer derimot Sonja sin bunadbruk at ho kjem nærmare folket.

Når ein byrja med aktivt bunadarbeid tidleg på 1900-talet, var det gjerne med utgangspunkt i andre delar av den norske kulturarven, til dømes folkemusikk og dans. Både Hulda Garborg og Klara Semb var heilt sentrale i dette tidlege arbeidet og dreiv mykje med opplæring i både bunadtilverking, dans og song rundt omkring i landet. Det var Garborg som fyrst byrja oppmode folk om å bruke tradisjonelle klede frå heimbygda i dansen, i staden for dei populære draktene frå Hardanger. Garborg såg bunaden som eit samlande symbol, nærmast som ein av byggjesteinane som kunne brukast for å reise ein ny, heilskapleg og heilnorsk kultur. Slik stod Garborg fram som den fremste aktøren på feltet, som nærmast la grunnen for heile bunadsfenomenet. Semb bygde sitt syn på bunaden på Garborg sitt, og ho gjekk i fotefara hennar. Etter kvart som Semb tok over arbeidet med bunad etter Garborg, fjerna ho seg likevel gradvis frå Garborgs visjon for kva bunaden skulle vere, og korleis han skulle sjå ut. Semb arbeidde for betre samsvar mellom folkedraktene og dei nye bunadene, og opna for eit større mangfald av materiale. Klara Semb var med då det fyrste Bunad- og folkedraktrådet vart etablert i 1947, som Statens bunadsnemnd. Her ligg spira til NBF sitt arbeid med historiske rekonstruksjonar av nye bunader.

Garborg sitt syn på bunaden som eit symbol fekk god grobotn blant det norske folk, som framleis står sterkt. Desse bunadene var gjerne enklare i forma enn dei opphavlege folkedraktene og hadde gjerne ein god del ullgarnsbroderi, som erstatning for andre dekortypar. Mange i Noreg broderer og syr slike bunader sjølv også i dag, nett slik Garborg meinte at dei skulle gjere. Garborg sine bunader har no vore i bruk i snart 100 år, og mange familiar har brukt same slag bunad i fleire generasjonar. Slik blir bunaden liksom tidlaus, og familiehistoria vert viktigare enn den historiske tilknytinga. Hulda Garborg og Klara Semb skapte såleis to ulike grunnsyn på kva ein bunad skulle vere. Gjennom heile 1900-talet kjempar det eine grunnsynet mot det andre, og begge syna er godt representerte blant bunadbrukarar og -tilverkarar i dag. Blant dei ti kvinnene i denne boka finn vi representantar for begge retningane.

Kvinne i Hardangerbunad under Nordisk draktseminar i Reinli stavkyrkje i Valdres, august 2015.

Foto: Anne Marit Noraker, Valdresmusea

Bunadkledde deltakarar frå heile Norden i Reinli stavkyrkje i Valdres under Nordisk draktseminar i august 2015.

Foto: Anne Marit Noraker, Valdresmusea

Kristin Gulbrandsen registrerer ein vattert stakk på feltarbeid på Melbo hovudgard, Museum Nord, i Vesterålen i 2011.

Foto: Camilla Rossing

Gunvor Rognså og Tordis Gjevre frå NBF på feltarbeid i Os kommune i Østerdalen i 2006. Registrering av ein såkalla køyrepels, som vart brukt av menn når dei køyrte hest og slede på kalde vinterdagar.

Foto: Ukjent

Norsk institutt for bunad og folkedrakt

Dette er òg ei bok om Norsk institutt for bunad og folkedrakt. Fleire av kvinnene som er portretterte i utstillinga, har vore sentrale i arbeidet ved instituttet, eller i fagrådet, som begge har hatt ulike namn opp gjennom tida. Nokre av kvinnene i denne boka var med den gongen Statens bunadnemnd vart skipa i 1947. Nemnda fungerte som eit fagleg råd, der mellom andre Aagot Noss sat i mange år og var ei viktig drivkraft i utviklinga av instituttet. Magny Karlberg var leiar for Bunad- og folkedraktrådet (BFR) sitt sekretariat i 25 år, og utarbeidde mange av dei arbeidsmetodane som instituttet bruker den dag i dag.

Frå og med 2008 vart sekretariatet for Bunad- og folkedraktrådet lagt inn under Valdresmusea. Det vil seie at sekretariatet vart avvikla som statleg institusjon og no vart administrert av Valdresmusea. BFR fekk halde fram som før, og medlemmene i rådet blir framleis i dag utnemnde av Kulturdepartementet. Samlingane til institusjonen er eigde av staten, og drifta av sekretariatet er framleis fullfinansiert av staten. I 2010 fekk sekretariatet namnet Norsk institutt for bunad og folkedrakt, mens Bunad- og folkedraktrådet har behalde namnet sitt. Ved konsolideringa fekk NBF god støtte i eit større fagmiljø ved Valdresmusea og ikkje minst nyte godt av ein felles administrasjon.

Med omorganiseringa kom også nye retningslinjer, både for Bunad- og folkedraktrådet og sekretariatet. BFR skulle no i større grad ta omsyn til bunaden «som uttrykk for kulturell identitet og som berar av særeigne kvalitetar». Instituttet er i dag i større grad interessert i bunadsfenomenet i all si breidde, noko som er avgjerande for å kunne vere ein relevant og meiningsberande aktør i dagens samfunn. NBF går framleis berre inn i prosjekt som rekonstruerer bunader på bakgrunn av historiske kjelder, men ein ser òg at det er eit behov for kunnskap om historia til dei norske bunadene, og om korleis nordmenn bruker bunad i dag. Sidan 2008 har bunad derfor blitt eit relevant forskingsfelt i seg sjølv, med Anne Kristin Moe si bok Broderte bunader som ei sentral utgiving. Moe var leiar for NBF i åra 2008 til 2011 og var den fyrste leiaren som prioriterte forskingsarbeid ved institusjonen. Sidan Moe har forsking halde fram med å vere ei sentral oppgåve ved institusjonen.

Både Moe og hennar etterfølgjar, Stian Roland (leiar frå 2012 til 2015), var opptekne av immateriell kulturarv. Moe vektla UNESCO sin konvensjon for immateriell kulturarv og korleis han kunne brukast som eit overordna prinsipp i NBF sitt arbeid for bevaring og vidareføring. Roland var oppteken av korleis instituttet kunne arbeide meir konkret med bevaring og vidareføring av kulturarven, og meinte at NBF i større grad skulle ha direkte kontakt og dialog med kulturberarane.

Immateriell kulturarv

Immateriell kulturarv og tradisjonshandverk har stått sentralt ved NBF også dei siste åra. I 2016 fekk eg som nytilsett leiar av instituttet ei sjeldan moglegheit til å arbeide med sjølve konvensjonen. Norsk håndverksinstitutt (NHI) på Maihaugen hadde same året blitt oppnemnt som ein av 12 komitear i UNESCO sin såkalla «Evaluation body». Desse komiteane, som sit rundt omkring i verda, er organisasjonar og ekspertar som UNESCO inviterer inn i arbeidet med å evaluere nominasjonssøknadene til konvensjonen sine tre lister. Eivind Falk ved NHI inviterte meg inn i komiteen, og saman med Dag Feldborg utgjorde vi dei tre medlemmene i komiteen. I fire år sat vi kvar vår og evaluerte over 200 nominasjonssøknader, frå heile verda. Det var eit krevjande, men lærerikt arbeid, som sette vårt eige arbeid med kulturarv i Noreg i perspektiv. Gjennom dette arbeidet har instituttet gradvis opna seg mot ei større verd av kulturarv og meir internasjonale prosjekt. I 2018 vart NBF akkreditert som NGO under UNESCOs konvensjon for bevaring av immateriell kulturarv, det vil seie at vi kan fungere som rådgjevar både for UNESCO og for norske myndigheiter.

Både den teoretiske og den praktiske tilnærminga til konvensjonen er relevante og er vidareført i arbeidet ved NBF dei siste åra. Arbeidet med rekonstruksjon av bunader står i sentrum for verksemda i dag, og interessa for bunadene sine historiske røter er stor blant folk. Rekonstruksjon handlar mykje om kjeldegransking og utforsking av eldre draktskikk, som er interessant og relevant kunnskap i seg sjølv. I tillegg er det ingen tvil om at kunnskap om tradisjonell folkedraktsaum og naturlege materiale har ein sterkare klangbotn i samfunnet i dag enn på lenge. Her kan instituttet gjerne gjere ein sterkare innsats i tida framover. I ei tid der ein meir berekraftig klesproduksjon er viktigare enn nokon gong, bør NBF bidra til at kunnskap om miljøvennleg tilverking av klede med høg og varig kvalitet blir tilgjengeleg for fleire.

I 2017 gjekk Norsk institutt for bunad og folkedrakt derfor saman med Norges Husflidslag, Noregs Ungdomslag, Studieforbundet kultur og tradisjon og Norsk folkedraktforum for å nominere norsk bunadbruk til UNESCOs liste over immateriell kulturarv. Vi ønskte å nominere bunadbruken som heilskap, i alle sine variasjonar, som ein levande, hundreårig tradisjon. Eit viktig mål med nominasjonen er å sikre betre utdanningsmoglegheiter innanfor bunadtilverkarfaget.

Bunad og mangfald

I dei nye retningslinjene frå 2008 vart det vidare understreka at:

Alle kulturuttrykk utviklar seg i samspel mellom tradisjon og nye impulsar. Noreg er prega av eit stort mangfald som gir oss ein dynamisk og levande kultur. Det krevst kunnskap og innsikt for å ta vare på dette mangfaldet. Bunad- og folkedraktrådet skal søkje å ta vare på den kulturarven som bunadene og folkedraktene representerer. Samstundes må det leggjast til rette for vidare utvikling av desse kulturuttrykka, slik at dei kan leve vidare i eit dynamisk og meiningsfullt samspel med nåtidas menneske.

Avsnittet vitnar om eit skifte i synet på korleis BFR og sekretariatet skulle arbeide med bunad. I tillegg stod det i vedtektene at BFR no skulle stimulere til utvikling av fleirkulturelle møteplassar. Ei hending våren 2016 synte med full monn kor viktig og relevant dette skiftet var.

Jenta har bringedukdrakt frå Øvre Valdres og får håret fletta opp i det som kallast jenteuppbinding. Kunnskap om oppsetting av hovudplagg er ein form for immateriell kulturarv, eller handboren kunnskap.

Foto: Torgeir Bolstad, Norsk institutt for bunad og folkedrakt

Sahfana Ali prøver på den nye Rogalandsbunaden sin hos Marianne Lambersøy i Embla bunader i Stavanger, våren 2016.

Foto: Jonas Haarr Friestad, Stavanger Aftenblad

Sahfana Mubarak Ali vaks opp i Stavanger med foreldre frå Sri Lanka. Som vaksen vart ho gift med ein norsk mann, og ho engasjerte seg tidleg i lokalpolitikken. Då den nye Rogalandsbunaden hennar var klar for henting våren 2016, la ho ut eit bilde av seg sjølv på Facebook, der ho var kledd i bunaden, med hijab på hovudet. Ho sa seinare at ho tenkte at det kan hende ikkje var heilt korrekt med hijab til bunad, men at ho ikkje forventa den stormen av hatmeldingar på sosiale medium som følgde publiseringa. Stavanger Aftenblad inviterte NBF til å kome med ein kommentar, og NBF deltok i den offentlege debatten både med artiklar og radiointervju. Saka var alvorleg og har blitt ståande som eit eksempel på sosiale medium sitt potensial for rasisme og trakassering.

Eit viktig spørsmål som melde seg etter denne hendinga, var: Når er ein norsk nok? Når har ein innvandrar eller ein ikkje-etnisk nordmann høve til å ikkje berre bruke bunaden, men tilpasse han til sine behov? Det kan verke som at nordmenn gjerne tolererer det fyrste, men kan hende ikkje det andre. Er ein bunad då inkluderande eller ekskluderande i eit fleirkulturelt Noreg?

Kva skal vi med bunad?

Som bunadbrukar og som tilsett ved Norsk institutt for bunad og folkedrakt får eg ofte spørsmål om kor eg kjem ifrå. Det er ikkje så uvanleg i Noreg; vi vil gjerne vite nøyaktig kven du er og kor du kjem ifrå, før samtalen kan gå vidare. Har vi felles kjende? Har eg vore på staden der du kjem ifrå? Som regel er desse frasane berre ein overgang til ein hyggeleg samtale, men nokre kan nok kjenne på at det ligg ei vurdering, ei form for kritisk undersøking i spørsmåla. Ikkje i nokon samanheng er desse spørsmåla meir kritiske enn når dei er knytte til bunaden. Bunadbruken er nok framleis i dag ofte styrt av sterke normer om lokal tilknyting har du eigentleg lov til å gå med den bunaden? Dette viser kor sterkt bunaden står som symbol på lokal tilhøyrsle i Noreg. Ikkje berre det, eg trur bunaden summerer opp og symboliserer liva våre. Derfor vekker han også sterke kjensler. For mange nordmenn er det eit plagg ein bruker heile livet, i livets overgangar: i dåp, konfirmasjon og bryllaup. Vi bruker bunaden på 17. mai, på julekvelden og på eksamensfestar. Det er eit plagg, ein tradisjon og eit symbol som vi kler oss inn i. Vi har med andre ord eit kroppsleg forhold til denne kulturarven. Når vi tek på oss bunaden, nærmast som eit kjent ritual, minnest kroppen rørslene og materiala. Bunaden er slik uløyseleg knytt til oss sjølve, kroppane våre og dei viktigaste augneblikka i livet. Han er også del av noko større, noko vi deler med andre nordmenn, han symboliserer både regional tilknyting og nasjonal stoltheit.

Bunadene våre er av desse grunnane kan hende det mest dyrebare vi eig. Eg trur mange nordmenn kjenner at bunadbruk, som ein personleg og delt tradisjon på same tid, fører med seg ei viss forplikting, ei forståing om at dette handlar om noko større enn ein sjølv. Kan hende er det denne kjensla av ansvar som gjer at folk rettar på kvarandre sin bunader i 17. mai-toget, eller stiller kritiske spørsmål om andre sin legitimitet som bunadbrukarar. I ei tid der mange av oss har eit stadig meir samansett opphav, og befolkninga i Noreg blir meir fleirkulturell, er bunadene våre viktigare enn nokon gong før. For mange innvandrarfamiliar symboliserer den fyrste bunaden eit viktig steg i retning av ein norsk identitet og tilhøyrsle.

NBF ønsker å fremje ein tolerant og romsleg bunadbruk. Denne boka rommar eit mangfald av bunadsyn, noko som blir reflektert i alle dei ulike bunadene nordmenn eig og bruker i dag. Alle desse bunadene, uavhengig av kategori eller historisk bakgrunn, har ein enorm kulturell verdi for eigarane. Dei fleste bunadene som blir brukte i dag, er verken gått ut av ein tradisjonell draktskikk eller er nøyaktig rekonstruerte. Dei har blitt laga som symbol på ein ung, norsk nasjon, som svar på behovet for ein eigen identitet. Mange av desse bunadene har vore i bruk som bunader i over 100 år, og i fleire generasjonar. Som eit symbol og ein tradisjon rommar bunaden ei kompleks historie, som for dagens ungdom må fortone seg som «haug-gammal». Slik sett kan det nok for folk flest kjennast mindre viktig i kva grad bunaden har eit faktisk opphav i ein eldre drakttradisjon. Det viktige for folk flest er den moderne, delte opplevinga av bunader som noko heilnorsk, gammalt og tradisjonelt.

Bunaden som ei revitalisering og vidareføring av gamle folkedrakttradisjonar står likevel sterkt i dag, og har stått sentralt i arbeidet til mange av kvinnene i denne boka. Behovet for kunnskap om bruken og tilverkinga av folkedraktene har vore stort heilt frå byrjinga av 1900-talet. Parallelt med Garborg sitt syn på bunaden som verktøy i kampen for ein eigen, norsk kultur, finn vi forskarar som undersøkte korleis den førindustrielle, tradisjonelle draktskikken eigentleg hadde vore, før det vart for seint. Tidleg på 1900-talet var nokre av dei tradisjonelle draktskikkane framleis levande, og med feltarbeid og intervju kunne ein dokumentere både bruk, arbeidsprosessar og tilverking av plagg. Arbeidet vart følgt opp også etter andre verdskrigen, og dette dokumentasjonsmaterialet er av enorm betydning i dag. Vi har mykje kunnskap om eldre draktskikk i Noreg, og når han blir brukt i dagens bunadarbeid, får denne kunnskapen ein fornya aktualitet og relevans.

Dei små og mellomstore handverksbedriftene som produserer bunader i Noreg, står heilt sentralt i dette kulturarvsarbeidet. Dei beste har forstått at dei må kombinere god formidling, eller historieforteljing, med godt handverk. Om ein utelet handverket i formidlinga, kan bunaden miste sin autentisitet og handverkaren sin beste fordel på marknaden. I ei tid der ein stor del av bunadene våre blir produserte i utlandet, og handverkskunnskapen blant folk er lågare enn nokon gong, blir dette endå viktigare. Ulik all annan produksjon og sal av produkt med inspirasjon frå fortida gir tilverkinga av bunaden både eit sjeldan kvalitetsprodukt og ein personleg prosess for kjøparen. Begge delar gjer at bunaden som produkt står i ei særstilling i det norske samfunnet. Dyktige handverksbedrifter veit å involvere kunden i størst mogleg grad gjennom heile tilverkinga av bunaden. For kjøparen kan det å skaffe seg bunad bli ein identifiseringsprosess over tid, der kunnskapen og opplevingane ein får undervegs, blir ein del av bunaden. Når kjøparen veit kven som har sauma og brodert kvar del av bunaden, kor stoffa kjem frå, og bunaden sitt historiske opphav, aukar bunaden i verdi og kvalitet.

Med denne boka ønsker Norsk institutt for bunad og folkedrakt å understreke at bunadtradisjonen vår ikkje er sjølvsagd. Han har utvikla seg over tid, fordi nokre menn og kvinner har arbeidd iherdig med dokumentasjon, saum, formidling og handel. Det ligg årevis med arbeid bak kvar einaste bunad. Vi har mykje å takke dei kvinnene og mennene for, som tidleg på 1900-talet reiste landet rundt og dokumenterte handverkstradisjonar, og dei som formidla dei vidare. Nokre av dei er med i denne boka og minner oss om at vi må halde fram arbeidet deira, i fornya form.



 


Hardangerbunad

Hardangerbunaden byggjer på folkedrakttradisjonen som i eldre tid var i bruk på bygdene rundt Hardangerfjorden. Han var blant dei fyrste folkedraktene som vart tekne i bruk som bunad, og framleis er han ein av dei mest populære bunadene i landet. Bunaden blir normalt sauma med raudt liv i valka ullstoff, men blir òg brukt i andre stoffkvalitetar og fargar. Ei enkel, svart trøye høyrer med som ytterplagg. Det plisserte skautet i bomull var eit teikn på at ein var gift.

Kvinnebunad frå Oslo

Oslodrakt for kvinner vart lansert hos Steen & Strøm Varemagasin i samband med 150-årsjubileet deira i 1947. Ein ønskte å komponere ei ny drakt som ikkje bygde på gamle tradisjonar. Bunaden vart derfor laga ut ifrå ein idé om korleis ein norsk bunad burde sjå ut. Avdelingsleiar for broderiavdelinga på Steen & Strøm, Harriet Henriksen, utforma sjølve plagga, mens Ingeborg Solum teikna broderimønsteret. Broderiet viser «Oslomarkas høgsumarblomstrar», og broderiet på lomma viser vernehelgenen for Oslo by, Sankt Hallvard. Ved Oslodrakta sitt 60-årsjubileum i 2007 fekk drakta namnet Oslobunaden.

